
Jugoslavia: goian bego 

Gwynne Dyer - Kazetaria 

Montenegroren independentziaren inguruko igandeko erreferendum arrakastatsuaren karietara, Bruselan izango da Milo Djukanovic lehen ministroa, Europako Batasunean sartzeko elkarrizketak hasteko; bien bitartean, New Yorken izango dira beste hainbat diplomatiko montenegroar, Nazio Batuen 193. kidea izaten utz diezaioten. Piztu egin da berriz ere orain 88 urte desagertutako herrialdea, eta amaitu egin da, azkenean, hura bereganatu zuen inperio txikia. 

Montenegroren independentziarekin, akabo Jugoslavia ohiaren azken arrastoa: Serbiak galdu egin du itsasertza, eta 1918ko mugetara itzuli da. Jugoslaviaren egitasmoa odoltsua izan zen hasieran, odoltsua erdialdean, eta odoltsuegia azken urteetan, 90eko hamarkadan. Hauxe da guztiok horretatik ikasi beharrekoa: indarrezko lotura gehiagorik ez, ordenaren izenean. 

Inperio otomanoak (turkiarra) Balkanen mendebaldea atzeratu zuen XIX. mendean, eta hegoaldeko dialekto eslaviarren antzekoak zituzten sei talde etniko kristau naziotasuna lortzeko hautagai ziren; hala ere, ez zuten guztiek lortu hori. Esloveniar eta kroaziarrak inperio austrohungariarraren zati bihurtu ziren, eta bosniarrak ere bereganatu zituen horrek. Serbia eta Montenegro estatu independenteak bihurtu ziren 1878an, baina 1911-12ko Balkanetako gerren ondoren, mazedoniarrak ere serbiarren mende geratu ziren (halako bi zen ia). 

XIX. mendearen lehen erdian, Balkanen mendebalde osoa Belgradek gidatuko zuela uste zuten serbiar askok. 1844ko Nacertanije Plan ezagunean, Serbiaren kontrola -otomanoen mende zegoen hori teknikoki- pixkanaka-pixkanaka eskualde osora zabaltzeko ildoak ezarri zituen Barne Gaietarako ministro Ilija Garasaninek, eta hainbat belaunalditako serbiarrei Serbia Handiarekin amets egiten erakutsi zieten. Lehen Mundu Gerrarekin heldu zen aukera; inperio austrohungariarra desegin zen eta esloveniar, kroaziar eta bosniarrak askatasuna izan zuten beren bidea bilatzeko. 

Hala ere, serbiarren mendeko Jugoslavia berrian amaitu zuten guztiek. Botere irabazleek beren bidea egiten utzi zieten serbiarrei, Serbiarekin zorretan zeudelako batetik (irabazleekin borrokatu zirelako), baina batez ere Balkanen mendebaldean sei herrialde txiki pilatzea baino akordio txukunagoa zelako. Aspalditik independente zen Montenegro ere Jugoslavia berrian sartu zuten (nahiz eta hainbat montenegroar berehala azaldu ziren Belgradeko agintearen aurka). 

Hasiera-hasieratik, Serbiak menderatu zuen Jugoslaviako Erresuma: lehen ministro guztiak serbiarrak ziren, bai eta 165 jeneraletatik 161 ere. Beraz, baztertuta sentitu zen naziek 1941ean inbaditu zutenean, eta kroaziar erregimen faxistak serbiarrez mendekatzeko eta independentzia onartzeko asmoa adierazi zuen. Bostehun milatik gora lagun hil ziren Kroaziako kontzentrazio esparruetan. Gerrilla komunistek Bigarren Mundu Gerraren ondoren lortu zuten boterea, eta Serbiaren nagusitasuna ezarri zuten berriz ere; horrekin batera, alemaniarrekin aritutako guztiak hil zituzten (kroaziarrak eta bosniarrak ziren horiek batez ere). 

Mende erdi inguru iraun zuen Jugoslavia komunistak, baina 1992an bereizten hasi zenean, serbiarrek ez zuten halakorik nahi, eta lau gerra eta 250.000 hildako izan ziren Serbiak hegoaldeko inperio eslaviarra galtzea onartu zuen arte. Europako Batasuna ere saiatu zen 2003an Serbia eta Montenegroren arteko batasunari eusten -izutu ere egin zituen montenegroarrak, bi herrialdeko federazio desorekatua onar zezaten-. Montenegroarrek behin eta berriz aldarrikatu zuten, baina, eskubidea zutela hiru urteren ondoren batasun hura hausteko erreferenduma egiteko, eta igandean gauzatu zuten eskubide hori. 

Kosovok ere Serbiatik bereiztea -independentzia-lortuko du segur aski urtea amaitu baino lehen, eta orduan zazpi herrialde izango dira orain hamabost urte bakarra zen lekuan. Nahasmen handia da, eta «desberdintasun gutxi batzuen ondoriozko nartzisismoak» bultzatu izana leporatuko diezue batzuek herrialde horiei. Axola zaizkie, baina, desberdintasun txiki horiek, eta gauza txarrak gertatu dira horiek aintzat hartu ez direnean. 

Balkanen mendebaldean agindu nahi zuen Serbiak, baina ez zituen menderatu sekula gainerako talde etnikoak. Serbiarekin borrokatzera bultzatu zituzten indar nagusiek, gauzak sinpleak izan zitezen nahi zutenek; horren ondorioz, baina, erresumina eta hilketak izan dira ia ehun urtean. Hori guztia amaitu da orain, eta elkarren ondoan bizitzen ikasi behar dute. Askoz ere errazagoa izango da testuinguru zabala badute desberdintasun horiek guztiak biltzeko, eta eskura dute bat: Europako Batasuna. 

Eslovenia Europako Batasuneko kide da, eta Kroazia eta Mazedonia hautagai dira. Montenegro hori lortu nahian dabil, eta Serbiak elkarrizketak hasiko lituzke bihar, horretarako Serbiako gerrako kriminal okerrenak entregatu behar ez balitu. Bosniari askoz ere gehiago kostako zaio, komunitate serbiar, kroaziar eta bosniar musulman komunitateen artean zatituta baitago. Kosovori dagokionez, berriz, herrialdea ere ez da, ofizialki. 

Horiek guztiak onartuko al ditu Europako Batasunak? Hala izango ahal da, Europako bakearen onerako, baina 27tik gora gobernu izango dira datorren urtean, Errumania eta Bulgaria sartzen direnean. Balkanetako mendebaldea gehituta, %20 haziko litzateke boto eskubidea duen EBko kide kopurua; biztanle kopurua, berriz, %5 baino ez. Galdera asko daude, baina hainbat urtean ez dugu erantzunik izango. 

